
AKASHVANI AIZAWL 

REGIONAL  NEWS BULLETIN 

HEADLINES (MORNING) 

 

 

1. Ek Bharat Shreshtha Bharat' hmalakna hnuaiah Mizoram leh Arunachal 

Pradesh-te State puitlinga hlankai champhaphak lawmna Lok Bhavan Durbar 

Hallah nimin khan hman a ni.  

 

 

2. Mizo hmeichhia ten hnamdang an neih hnua an Mizo-na ti tawp a, tribal an 

nihna an fa ten an chhawm theih lohna tur The Mizo Marriage and Inheritance 

of Property (Amendment) Bill, 2026 chu Assembly in lungrual takin a pawm. 

 

 

3.  Union Cabinet chuan Kerala hming Keralam tia thlak a remti. 

 

 

4. Prime Minister Narendra Modia chuan ni hnih cham turin vawiinah Israel a 

pan dawn 

 

 

 

<><><> 

EK BHARAT SHRESTHA BHARAT 

 

Ek Bharat Shreshtha Bharat' hmalakna hnuaiah Larsap General (retd) Vijay Kumar 

Singh hovin Mizoram leh Arunachal Pradesh-te State puitlinga hlankai 

champhaphak lawmna Lok Bhavan Durbar Hallah nimin khan hman a ni a.  

 

Larsap chuan state pahnih mipuite duhsakna hlanin, state puitlinga hlankai an nih 

hnuah Mizoram leh Arunachal Pradesh te'n hmasawnna kawng chak taka an zawh 

thu a sawi a. State pahnihte chu ram leilung leh tribal hnam ziarang hausa tak nei an 

nih thu sawiin, a ram leilung tlawh pawh mai harsat avang leh chhan dang dangte 

avangin hun engemawchen ngaihthah ni mahse, tunhnaiah nasa taka hma an sawn a 

ti a. Thalaite atanga bul tan a, kawng tinrenga hmasawnna hnuh luh anih bawk 

chuan, India ram changkang leh intodelh 'Viksit Bharat@2047' siamnaah an tel ve 

ngei dawn a ni, a ti bawk. 

 

Larsap chuan Mizoram leh Arunachal Pradesh-te chu India ram hmun pawimawh 

taka awm an nih thu leh Act East Policy-ah hmun pawimawh tak an chan thu a sawi 

a. Bairabi-Sairang Rel kawng hawn tak chuan hmasawnna a rawn thlen mek thu leh 

khualzin pawh nasa taka an pun phah thu a sawi a. Mizoram chu India rama ziak leh 

chhiar thiam vekna state hmasa ber a nih thu sawiin, sawhthing khawpui 'Ginger 

Capital of India' atana puan a nih thu a sawi a. Arunachal Pradesh chu 'Land of the 

Rising Sun' tia hriat a nih thu sawiin, tui chakna hmanga kawlphetha siam chhuah 

theihna hmabak eng tak nei leh Kiwi avanga hriat hlawh a nih thu a sawi bawk.  

 

Northeast Areas (Reorganisation) Act, 1971 hnuaiah kum 1972 khan Mizoram chu 

Union Territory a puan a ni a. India ram Danpui siamthat vawi 53-na 1986 hmangin 

India ram State 23-na ni tura hlankai a ni. Arunachal Pradesh hi North-East Frontier 

Agency (NEFA) tih thin niin, kum 1972 khan NEFA chu Union Territory (UT) ah 

hlankai a ni a. February ni 20, 1987 khan India ram Danpui siamthat vawi 55-na 

1986 hmangin India ram State 24-na a ni ta a ni. 

 

Ek Bharat Shreshtha Bharat programme hian India rama State leh UT hrang hranga 

cheng hnam hrang hrang, hnam ziarang leh nunphung inang lo tak takte inkara 

inpawhna tha zawk siam leh an inkara inhriatthiam tawnna nasa zawk siam a tum a. 

He programme kaltlang hian India rama State leh UT hrang hrangte 

dinchamphaphak Foundation Day lawmna chu Lok Bhavan, Mizoramah Larsap 

kaihhruaiin June, 2023 atang khan buatsaih tan a ni. 

 

<><><> 

SESSION CM  

 

Chief Minister Pu Lalduhawma’n sorkar kum kal mekah NABARD atangin cheng 

vbc 199.26 leh Sasci loan cheng vbc 2345.08  an puk tawh thu a sawi. 

 

Assembly session a zawhna ziaka chhangin Chief Minister Pu Lalduhawma chuan  

tun sorkar kal mekah NABARD atanga sum an puk zat chu cheng vbc 99.26  vel 

anih thu sawiin hei bakah hian Sasci loan  atangin cheng vbc 2345.08 an pui tawh 

thu a sawi. 

 

Chief Minister chuan NABARD hnuaia project tur te hi Department hrang hrangin 

an proposal neih te Planning & Programme Implementation Department (RDB) ah 

an thehluh thin thu a sawi a, Research and development Branch (RDB) hian a tul  

anga an zir chian hnuah eligible project te chu High Powered Committee (HPC) on 

NABARD Meeting ah pharh leh thin niin Rural Development a nihna anga 

hmasawnna khairual thei tur ang berin leh NABARD hnuaia allocation awm thei zat 

mil zelin Department hrang hrangh sum puk te hi a sem darh thin thu a sawi bawk. 

 

Hei bakah hian Chief Minister Pu Lalduhawma chuan sorkar kum kal meka 

Department hrang hrang a sorkar hma post ruak hnawhkhahna tura Finance 

Department in pawmpuina a pek atanga Sorkar-in hlawh leh an hamthatna atana sum 

a sen belh tur hi kum khat atan cheng vbc 11.25 vel nia chhut ani thu a sawi tel 

bawk. 

 

<><><> 

ASSEMBLY SESSION-EDN 

 

 School Education Department Minister Dr Vanlalthlana’n common question 

examination SAFES chuan by- heart system a tih reh theih tur thu a sawi. 

 

 

Assembly Session a zawhna ziaka chhangin  School Education Department Minister 

Dr Vanlalthlana chuan State Council of Educational Research and Training - in 

common question examination, Standardized Assessment for Elementary (SAFES) 

kalpui tur chuan classroom zirtirna, zirna leh exam dan kalphung a tih hmasawn 

theih tur thu sawiin Mizoram chhunga elementary school ten tehna inang khat tlang 

hmanga exam te buatsaihin National Level Assessment Tool hmanga exam an 

buatsaih tur thu a sawi bawk. 

 

SAFES kalpui tur hian zirlai te ah competency base question an hmachhawn dawn 

thu sawiin zirlaite chu an zirlai an thiam bel hle angai dawn a ni a ti a, hei hian by-

heart system a ti reh theih tura an ngaih thu a sawi bawk a ni. 

 

 

<><><> 

TRANSPORT MINISTER 

 

Transport Minister Pu Vanlalhlana'n Taxi Fare mumal zawk a awm theih nan Taxi 

fare chu online booking system a kalpui turin an peihfel tep tih a sawi. 

He thu hi nimina Assembly thutkhawm zawhna leh chhanna hunah sawiin, Transport 

Minister chuan tuna Taxi Fare hman lai chu State Transport Authority (STA) siam a 

ni a ti a, hetihlai hian an rate siam hi mipui leh taxi khalhtuten an zawm tha lo tih an 

hriat thu leh mipui lam atang pawhin sawiselna a awm fo thin tih sawiin, Taxi Fare 

mumal zawk a awm theih nan phai rama an kalpui angin Taxi fare chu online 

booking system a kalpui turin an inbuaitsaih mek a, an in peihfel tep tih a sawi. 

Hei bakah hian Minister chuan Two wheeler Taxi chu a tangkai rualin a tam tawh 

hle a, Aizawlah phei chuan an in dip tan tawh a ti a, tun dinhmunah District 

headquarters tin leh khaw lian zual 24-ah te two-wheeler Taxi service thei turin 

ruahmanna an siam a, Local council emaw village council emaw NGO emaw ten an 

khuaah two-wheeler Taxi an mamawh thu an thlen hunah STA chuan an khuaa 

chenna in leh mipui awm zat atangin an mamawh zat Two wheeler taxi permit an pe 

dawn a ti a. Tun dinhmunah  District tinah two-wheeler Taxi pek deuh vek a ni tawh 

a, Siaha District pawh process mek niin an pe thuai dawn tih a sawi a ni. 

Transport Minister Pu Vanlalhlana 

Transport Minister chuan department-ah post ruak a tam hle tih sawiin, MVI post 20 

awmah 14 ruakin 6 chauh hnawh khah a ni a ti a, a latu tur MPSC chu hna an ngah 

deuh a, chak zawka post ruak te hnawh khah a nih theih nan an nawr ve reng tih a 

sawi a. Hei bakah hian Minister Sorkar kum kal mekah kum 2025 December thla 

thleng khan lirthei atanga chhiah tlingkhawm cheng vbc 48, nuai 63, sing 5, sang 

9,440 a awm a, kum 2025-2026 Budget Estimate atanga beisei zat a pha chho zel tih 

a sawi bawk. 

 

<><><> 

ASSEMBLY-MIZO MARRIAGE BILL 

  

Mizo hmeichhia ten hnamdang an neih hnua an Mizo-na ti tawp a, tribal an nihna an 

fa ten an chhawm theih lohna tur The Mizo Marriage and Inheritance of Property 

(Amendment) Bill, 2026 chu Assembly session ah lungrual taka pawm a ni. 

 

Nimin sessiona he bill puluttu Law & Judicial enkawltu Chief Minister Pu 

Lalduhoma chuan he dan siamthat turah hian Section 2-na an tih danglam tur chu a 

pawimawh hle dawn tih sawiin, inneihna zawng zawng chu mipa leh hmeichhe huap 

veka siam thin a ni a, hmeichhia leh mipa Mizo an nih ve ve leh  Mizo mipa 



 

Regional News Unit AIR Aizawl  Wednesday, February 25, 2026 

hnamdang nupuia neitea huap dawn a, Mizo hmeichhia in hnamdang pasal a neihin a 

huap ve tawh dawn lo tih sawiin, hnamdang pasala nei Mizo hmeichhiate Mizo-na 

chu a tawp tawh dawn a, an fate chuan an nute Tribal nihna te an claim thei tawh 

dawn lo tih a sawi a ni. 

 

CM on Mizo Marriage Amendment Bill, 

 

Chief Minister chuan dan tharah chuan nupui pakhat aia tam neih (bigamy) a khap 

tih sawiin, nupui pasal then ten midang an nei leh dawn a nih chuan an nupui/pasal 

hmasa te nen an inthen chiang tawh tih nemnghehna tur Divorce certificate phut a ni 

tawh dawn a ti a, hei bakah hian dan hman laia nupa inthenna tlak nia danin a sawi 

phar natna nei tel chu phar natna neih chu vanduaina thil a ni a, inneih thutiamah 

"hrisel lai leh bawrhsawm lai pawhin" tia thu an tiam thin avangin phar natna vanga 

inthen phal ringawt chu a dik lo tiin Leprosy hi an paih a ti. 

 

Roluahna certificate chungchang pawh dah thar a ni a, Women Commission leh 

MHIP te rawt angin hmeichhiate venhim nan hmeichhiain sum an chhuah chuan 

inneiha a chhawm luh piah lamah an nupaa an thawhchhuah dun atanga zaa 50 pel 

lovin hmeichhia in a chang ve thei tawh dawn a. Marriage Price tih chu Mizo 

tawngin Man leh Mual tia thlakdanglam rawt a ni bawk. 

 

Kan corr report lo ngaithla ang. 

 

 

 

 

The Mizo Marriage and Inheritance of Property (Amendment) Bill, 2026 hian dan 

hman lai hming The Mizo Marriage, Divorce and Inheritance of Property Act tih 

chu Kristiante chu dam chhunga innei tura thutiam thin an nih angin inneihna dan 

leh inthenna dan awm kawp chu a rem lova, chuvang chuan divorce chu paihin 

inneihna dan leh ro inluah dan tia thlak a ni a, Automonous District council 

pathumte a huap lo tura tih ni mahse ADC huamchhunga Mizo Customary Law 

hmang engemawzat te chu a huap tho dawn a, mahni hnam dan neite erawh chu a 

huap loh ngaiin a huap lo reng dawn niin he bill puluttu Chief Minister Pu 

Lalduhoma chuan a sawi a ni. 

 

 

 

 

<><><> 

AIR NEWS ON SOCIAL MEDIA 

 

Chanchinthar hi Akashvani Aizawl atanga puan a ni a. AIR News Aizawl Youtube 

Channel, All India Radio News Aizawl Facebook page leh newsonair.gov.in ah te 

chanchinthar hi ngaihthlak leh chhiar theih a dah a ni. 

 

Vawiin chawhnu dar 2 leh a chanve-ah Chanchinthar puan leh a ni ang. 

<><><> 

 

  



 

Regional News Unit AIR Aizawl  Wednesday, February 25, 2026 

UNION CABINET 

 

Union Cabinet chuan Kerala hming Keralam tia thlak a remti. Nimina Union 

Cabinet thukhawm chuan he thutlukna hi a siam a. Union Information and 

Broadcasting Minister Ashwini Vaishnaw sawidanin sawrkar chuan Seva Teerth chu 

khawvel ramdangte entawntlaka siam a, mawhphurhna la ngam leh mipuite awn tlat 

sawrkar inrelbawlnaa siam an tum a ti bawk. 

 

 

Union Cabinet chuan Maharastra, Madhya Pradesh, Bihar leh Jharkhand-a district 

pariat paltlang tur multitracking railway project a pawm bawk a. He project atan 

hian cheng vaibelchhe sang 9 leh 72 ruahman a ni a. Kum 2030-31 ah zawh hman 

beisei a ni.  

 

 

 

<><><> 

PM IN ISRAEL 

 

Prime Minister Narendra Modia chuan ni hnih cham turin vawiinah Israel a pan 

dawn. Tun tum hi Israel a tlawh vawi hnihna tur a ni a. A cham chhung hian Israel 

Prime Minister Benjamin Netanyahu nen India-Israel Strategic Partnership 

chungchang an sawidun dawn a. Hei bakah hian thawhdunna tur huang dang science 

and technology, innovation, ralthum leh ram venhimna, agriculture, tui sawngbawl, 

sumdawnna leh eibarzawnna leh mipuite inpawhtawnna tura hmalaknate an sawidun 

bawk ang. 

 

Hruaitu pahnihte hian an inkar bakah khawvel thilthleng pawimawhte an sawidun 

dawn bawk a ni. 

 

Israel-a India palai J P Singh-a sawidanin Prime Minister Modia hian vawiinah 

Israel Parliament Knesset ah thu a sawi dawn a. India mi zinga Israel Parliament-a 

thusawi hmasaw ber a ni dawn a ti a. Naktukah PM Modia hian Israel President 

Isaac Herzog a kawm bawk ang. 

 

 

<><><> 

 


